
Merkurnáma, Rangárþingi ytra

Ákvörðun um matsskyldu

1 Inngangur

Þann 15. apríl 2026 barst Húsnæðis-, mannvirkja- og skipulagsstofnun (HMS) tilkynning frá 
Sigurbjörgu Elmarsdóttur um aukna efnistöku úr Merkurnámu, Rangárþingi ytra, samkvæmt 19. 
gr. laga um umhverfismat framkvæmda og áætlana, sbr. lið 2.02 í 1. viðauka laganna. 

HMS leitaði umsagna Rangárþings ytra, Heilbrigðiseftirlits Suðurlands, Lands og skógar, 
Minjastofnunar Íslands, Náttúrufræðistofnunar, Náttúruverndarstofnunar og Vegagerðarinnar.

2 Gögn lögð fram

Tilkynning framkvæmdaraðila: Merkurnáma, Rangárþingi ytra. Aukin efnistaka. 
Matsskyldufyrirspurn. Efla. Apríl 2026.

Umsagnir um tilkynninguna bárust frá:

 Rangárþingi ytra dags. 4. júní 2026, 
 Heilbrigðiseftirliti Suðurlands dags. 11. júní 2026, 
 Minjastofnun Íslands dags. 11. júní 2026,
 Náttúrufræðistofnun dags. 11. júní 2026,
 Náttúruverndarstofnun dags. 11. júní 2026,
 Vegagerðinni dags. 18. júní 2026.

Ekki barst umsögn frá Landi og skógi.

Frekari upplýsingar bárust frá framkvæmdaraðila 19. júní 2026.

3 Fyrirhuguð framkvæmd

Merkurnáma er í landi Galtalækjar í Landssveit í Rangárþingi ytra. Samkvæmt núgildandi 
Aðalskipulagi Rangárþings ytra 2016-2028 er heimilt að vinna allt að 50.000 m3 á um 2 ha 
landsvæði en í greinargerð framkvæmdaraðila kemur fram að í heildina sé þegar búið að taka 
u.þ.b. 215.000 m³ (+/- 30.000 m³) efnis af efnistökusvæðinu á um 9 ha svæði.

Fyrirhuguð framkvæmd felst í að auka heildar efnistökumagn í Merkurnámu upp í allt að 450.000 
m3 og stækka efnistökusvæðið í 14 ha. Efnið verður nýtt í vegagerð og aðra uppbyggingu. Náman 
er storkubergsnáma og er efni losað með gröfum eða sprengt upp úr hrauninu og eftir atvikum 
tekið til frekari vinnslu, s.s. hörpunar eða mulnings. Ekki er um samfellda vinnslu að ræða og 
engin tæki eða byggingar verða til lengri tíma innan námusvæðis. Eftir atvikum mun efni verða 
geymt í námunni í vinnsluhaugum. Nokkrir efnishaugar af klæðningarefni, sandi o.fl. eru á 
efnistökusvæðinu. Gert er ráð fyrir að nýta námuna til a.m.k. næstu 15 ára. Áætlað er að ganga 
frá námusvæðinu sem mest jafnóðum og vinnslu lýkur á viðkomandi svæði. Þá verður svæðið 
jafnað með hliðsjón af aðliggjandi landslagi og eftir atvikum sáð í það og plantað.

4 Umhverfisáhrif

Hér er fjallað um umhverfisáhrif framkvæmdarinnar eins og þeim er lýst í framlögðum gögnum 
framkvæmdaraðila og umsögnum umsagnaraðila.

Áhrif á vistgerðir

Í greinargerð framkvæmdaraðila kemur fram að á framkvæmdasvæðinu megi finna vistgerðirnar 
sanda- og vikravist og alaskalúpínu, skv. vistgerðakorti Náttúrufræðistofnunar. Efnistaka veldur 
raski á gróður- og jarðvegshulu. Hins vegar séu engar vistgerðir sem njóta verndar innan svæðis 
og hafi það þegar verið rofið að hluta. Svæðið sé innan Hekluskóga og í gildi samningar um 
uppgræðslu svæðisins til að endurheimta birkiskóga á svæðinu. Framkvæmdaraðili telur að þótt 
núverandi vistgerðir verði fyrir beinu og varanlegu raski þá sé svæðið þegar raskað að því leyti að 
þarna hefur land blásið upp en sé nú í hægri þróun uppgræðslu og svæðið muni, að 
framkvæmdum loknum verða grætt upp sem mest í samræmi við aðliggjandi gróðursvæði.

Í umsögn Náttúruverndarstofnunar kemur fram að stofnunin taki undir með framkvæmdaraðila 
að vistgerðir innan framkvæmdasvæðisins hafi almennt lágt verndargildi og njóti hvorki 
sérstakrar verndar skv. lögum um náttúruvernd né verndar skv. alþjóðlegum samningum. Áhrif 
framkvæmdarinnar á vistgerðir séu því að mestu staðbundin og bundin við þegar raskað svæði. 
Stofnunin bendi þó á mikilvægi þess að frágangur og uppgræðsla taki mið af markmiðum 
Hekluskógaverkefnisins og að gengið verði frá svæðinu jafnóðum og vinnslu ljúki í hverjum 
áfanga.

Í svörum framkvæmdaraðila kemur fram að áhersla verði lögð á að frágangur og uppgræðsla taki 
mið af markmiðum Hekluskógaverkefnisins. Nánari útfærsla frágangs og áfangaskiptingar verði 
sett fram við útgáfu framkvæmdaleyfis.

Áhrif á fugla

Í greinargerð framkvæmdaraðila kemur fram að þar sem vistgerðir séu fáskrúðugar megi ætla að 
fuglalíf sé það einnig. Svæðið einkennist að miklu leyti af tegundum sem fylgja uppgræðslu þ.e. 
grasi og lúpínu í sandorpnu hrauni en svæðið liggi í jaðri Suðurlandsundirlendis, sem skilgreint 
er sem mikilvægt fuglasvæði. Líklegt sé að ef varpfuglar verði fyrir mikilli truflun sökum 
framkvæmda muni þeir fjarlægjast svæðið og verpa lengra frá vinnslusvæðinu. 
Framkvæmdaraðili telur að fyrirhuguð áform muni hafa nokkuð neikvæð eða óveruleg áhrif á 
umhverfisþáttinn þar sem vinnsla sé nú þegar á svæðinu en víðáttur miklar fyrir fugla í 
Merkurhrauni.

Í umsögn Náttúruverndarstofnunar kemur fram að stofnunin telji líklegt að fuglalíf á svæðinu sé 
fremur fábreytt í ljósi þess að um sé að ræða sandorpið og að hluta raskað hraunsvæði með 
vistgerðum sem hafa almennt lágt verndargildi. Ekki sé þó unnt að útiloka að ábyrgðartegundir 
mófugla nýti svæðið eða nærliggjandi svæði að einhverju marki á varptíma. Áhrif 
framkvæmdarinnar á fuglalíf séu því að mati stofnunarinnar líklega staðbundin og takmörkuð, 
en ákveðin óvissa sé til staðar þar sem ekki liggi fyrir vettvangsúttekt á fuglalífi.

Áhrif á jarðmyndanir

Í greinargerð framkvæmdaraðila kemur fram að svæðið sé á Þjórsárhraunum, yngri hluta þeirra 
en þau séu talin hafa runnið fyrir 8.000 - 9.000 árum. Eldhraun njóta verndar skv. 61. gr. 
náttúruverndarlaga í samræmi við verndarmarkmið 3. gr. laganna fyrir jarðminjar um „að vernda 
jarðmyndanir sem séu sérstakar eða einstakar á lands- eða heimsvísu“ og að varðveita landslag 
sem sé sérstætt og fágætt. Fyrirhuguð efnistaka er úr Merkurhrauni, sem er fremur 
umfangsmikið og þekur stóran hluta landsvæðis. Hins vegar hefur hraunið innan svæðisins misst 
sérkenni sín sem eldhraun frá nútíma. Svæðið hefur áður verið talsvert gróið en rof hefur valdið 
því að það er sandblásið í dag. Eldhraun sem er að öllu leyti sandorpið eða hulið jarðveg og gróðri 
og ekki er lengur hægt að greina hvort um hraun sé að ræða hefur að öllu jöfnu tapað þeim 

einkennum sem einkenna hraunvistgerð og einkennum sem mynda verndargildi þess sem 
jarðmyndun. Engir aðrir jarðsögulegir eiginleikar eða jarðminjar eru til staðar né sérstök 
vistgerðavernd. Efnistaka hefur farið fram á svæðinu lengi og talið er hagkvæmt að halda 
efnistöku áfram á sama stað fremur en að raska lítt eða óröskuðu hrauni á nýjum stað. 
Framkvæmdaaðili telur að ekki sé um jarðmyndanir að ræða sem njóta verndar og því muni 
framkvæmd ekki hafa áhrif á merkar jarðmyndanir og því talin hafa óveruleg áhrif á 
umhverfisþáttinn.

Í umsögn Náttúruverndarstofnunar er bent á að framkvæmdin feli í sér umfangsmikla og 
varanlega efnistöku úr nútímahrauni. Þótt hlutar hraunsins séu sandorpnir og raskaðir liggi ekki 
fyrir nákvæm afmörkun á því hvaða hlutar svæðisins hafi í raun tapað þeim einkennum sem 
mynda verndargildi hraunsins skv. ákvæðum laga um náttúruvernd. Stofnunin telur jákvætt að 
áfram sé gert ráð fyrir nýtingu þegar raskaðs efnistökusvæðis fremur en að opna ný svæði til 
efnistöku. Hins vegar telur stofnunin að áhrif framkvæmdarinnar á jarðmyndanir verði ekki 
metin óveruleg í ljósi umfangs framkvæmdarinnar, varanlegra breytinga á landformi og þess að 
um efnistöku í hrauni er að ræða. Að mati Náttúruverndarstofnunar sé því ákveðin óvissa enn til 
staðar um verndargildi hluta framkvæmdasvæðisins og þörf á skýrari rökstuðningi og afmörkun 
í greinargerð varðandi stöðu hraunsins gagnvart ákvæðum náttúruverndarlaga.

Í svörum framkvæmdaraðila kemur fram að svæðið hafi að verulegu leyti tapað þeim einkennum 
sem liggja til grundvallar verndargildi hrauns samkvæmt ákvæðum laga um náttúruvernd. Það 
mat byggi á nýlegum drónamyndum og vettvangsskoðun, sem sýni að innan fyrirhugaðs 
stækkunarsvæðis hafa yfirborðseinkenni hraunsins að verulegu leyti horfið eða raskast þannig 
að svæðið beri ekki lengur með skýrum hætti þau einkenni eldhrauns sem njóta sérstakrar 
verndar. Þótt stakir hraunhólar standi hærra í landi sé þar ekki lengur að finna samfellda 
heildarmynd sem telja mega hafa verndargildi. Jafnframt sé vert að benda á að svæðið var áður 
algróið og skógi vaxið en hafi tapað gróðurþekju sinni.

Áhrif á fornminjar

Í greinargerð framkvæmdaraðila kemur fram að engar þekktar minjar séu innan 
framkvæmdasvæðis. Aðalskráning fornminja í Rangárþingi ytra sé lokið og var gefin út árið 2020. 
Svæðið var skoðað á fyrri stigum vinnslu af landeiganda og fornleifafræðingi við aðalskráningu 
minja vegna aðalskipulags og engar minjar fundust innan svæðis. Finnist áður ókunnar minjar 
ber að tilkynna fundinn til Minjastofnunar eins fljótt og auðið er og stöðva allar framkvæmdir 
skv. 24. gr. laga um menningarminjar nr. 80/2012. Framkvæmdaraðili telur að fyrirhuguð áform 
muni ekki hafa neikvæð áhrif á fornminjar.

Áhrif á ásýnd og landslag

Í greinargerð framkvæmdaraðila kemur fram að áhrif á landslag og ásýnd séu talsverð úr lofti en 
fremur lítil frá Landvegi, þar sem náman standi nokkuð ofar en vegurinn. Sjónræn áhrif séu 
takmörkuð þar sem svæðið sé lítt sýnilegt frá Landvegi og helstu göngu- og reiðleiðum upp með 
vegi eða með Rangá. Svæðið sé hins vegar vel sýnilegt úr lofti og af hærri svæðum s.s. af Búrfelli 
og Heklu en þá úr talsverðri fjarlægð. Áhrif á landslag séu veruleg og óafturkræf en takmarka 
megi ummerki um efnistöku sé vel hugað að landmótun og uppgræðslu svæðis. 
Framkvæmdaraðili telur að áhrif á ásýnd verði áberandi á framkvæmdartíma en komi til með að 
vera óveruleg til lengri tíma litið þar sem áhersla verður lögð á vandaðan frágang og landmótun 
þegar efnistöku lýkur, s.s. með skilmálum í framkvæmdarleyfi.

Í umsögn Náttúruverndarstofnunar kemur fram að um sé ræða verulega stækkun 
efnistökusvæðis og umfangsmikla efnistöku úr hraunlandslagi sem mun setja varanleg ummerki 
á svæðið þótt sjónræn áhrif frá Landvegi kunni að vera takmörkuð. Stofnunin bendir á að skv. 
ákvæðum laga um náttúruvernd skal við hönnun mannvirkja og skipulag framkvæmda tekið mið 
af landslagi, heildarsvipmóti lands og náttúrufari þannig að sjónræn áhrif séu lágmörkuð og 
sérkenni lands njóti sín eftir fremsta megni. Náttúruverndarstofnun telji jákvætt að áfram sé 

gert ráð fyrir nýtingu þegar raskaðs svæðis fremur en opnun nýrra efnistökusvæða og að 
fyrirhugaður frágangur taki mið af aðliggjandi landslagi og markmiðum Hekluskóga. Að mati 
stofnunarinnar breytir það þó ekki þeirri niðurstöðu að áhrif á landslag og landform verði 
talsverð og að hluta óafturkræf. Náttúruverndarstofnun leggur áherslu á að skýr áfangaskipt 
frágangsáætlun verði hluti af framkvæmdaleyfi, þar sem gerð verði grein fyrir landmótun, 
hallamyndun, uppgræðslu, framvindu frágangs og vöktun árangurs.

Í svörum framkvæmdaraðila kemur fram að sett verði fram áfangaskipt frágangsáætlun í 
framkvæmdaleyfi, með áherslu á landmótun, hallamyndun, uppgræðslu og annan frágang eftir 
því sem við á.

Áhrif á samgöngur

Í greinargerð framkvæmdaraðila kemur fram að framkvæmdarsvæðið standi rétt vestan 
Landvegar en lítt sýnilegt af vegi. Vegtenging inn á Landveg hafi góða vegsýn til beggja átta en 
umferð um Landveg sé nokkur, sérstaklega yfir sumarmánuðina, Ársdagsumferð (ÁDU) sé skráð 
220 bílar, á meðan  sumardagsumferð (SDU) sé skráð 290 bílar. Umferð þungabifreiða um 
vegtengingu kann að verða nokkur á framkvæmdatíma, þeirra verkefna sem þangað sækja efni 
en að öllu jöfnu sé umferð þar lítil. Gert sé ráð fyrir að vegtenging verði gerð skv. viðmiðum 
Vegagerðarinnar um hæð og að tenging verði mótuð hornrétt á veg. Framkvæmdaraðili telur að 
framkvæmdin muni hafa óverulegar breytingar í för með sér fyrir núverandi umferð á svæðinu 
og áhrif á samgöngur verði óveruleg.

Í umsögn Vegagerðarinnar er bent á að aðkoma að svæðinu sé um Landveg en hann sé 
skilgreindur sem tengivegur. Vegagerðin veki athygli á því að leyfileg þungaumferð um slíka vegi 
sé að meðaltali fimm þung ökutæki á sólarhring skv. veghönnunarreglum Vegagerðarinnar. 
Vegagerðin ítrekar mikilvægi samráðs vegna flutninga um vegakerfið og bendir á að til viðbótar 
við samráð og leyfi vegna þungra og stórra flutninga þarf leyfi Vegagerðarinnar fyrir öllum 
tengingum við þjóðvegi sem og fyrir öllum framkvæmdum og mannvirkjum innan 
veghelgunarsvæðis. Á Landvegi, norðan við framkvæmdasvæðið sé einbreið brú og önnur á 
Þingskálavegi (268-03) til suðaustur. Minnst fjórar einbreiðar brýr séu í næsta nágrenni svæðisins 
þar sem þungatakmarkanir séu í gildi. Sækja þarf um undanþágu frá Samgöngustofu vegna 
þungaflutninga á vegum og brúm þar sem sett séu mörk á leyfilegan öxulþunga og 
heildarflutninga á sólarhring. Vegagerðin leggi einnig áherslu á mikilvægi þess að farmur sé 
tryggður áður en ekið sé inn á þjóðvegi.

Í svörum framkvæmdaraðila er tekið undir mikilvægi þess að flutningar vegna 
framkvæmdarinnar fari fram í samráði við Vegagerðina. Við nánari undirbúning framkvæmda 
verði haft samráð við Vegagerðina um tilhögun flutninga um vegakerfið, eftir því sem við á. Við 
framkvæmd einstakra verkefna verði leitað nauðsynlegra leyfa og undanþága vegna þungra og 
stórra flutninga, tenginga við þjóðvegi og mannvirkja innan veghelgunarsvæðis. Jafnframt verði 
tekið mið af þungatakmörkunum á viðkomandi vegum og brúm og þess gætt að farmur verði 
tryggður í samræmi við gildandi reglur.

Áhrif á vatnshlot

Í greinargerð framkvæmdaraðila kemur fram að náman sé innan grunnvatnshlotsins 
Tungnaárhraun 103-308-G. Flatarmál grunnvatnshlotsins er 1942,1 km². Magnstaða og 
efnafræðilegt ástands vatnshlotsins eru óþekkt og ekkert álag skráð á vatnshlotið. Til að meta 
hvort framkvæmdin kunni að hafa áhrif á vatnshlotin, verður leiðbeiningum Umhverfis- og 
orkustofnunar fylgt um hvernig beri að framkvæma slíkt mat. 

Fram kemur að vatnshlotið Tungnaárhraun sé fremur útbreitt og ýmsar uppbyggingar og 
framkvæmdir innan þess. Þar á meðal ýmis efnistökusvæði og virkjanaframkvæmdir. Helsta 
hættan sem stafar af framkvæmdinni sé ef til efnamengunar komi. Í skipulagsáætlunum og við 
útgáfu framkvæmdaleyfa verða settir skilmálar um að ekki sé heimilt að geyma olíur eða 

mengandi efni í námunni. Sé skilmálum fylgt eftir telur framkvæmdaraðili ekki hættu á að 
vatnshlotinu stafi hætta sökum framkvæmda. Ekki sé fyrirhugað að bora eftir neysluvatni eða 
vera með fráveitu innan efnistökusvæðis.

Áhrif á loft- og hljóðgæði

Í greinargerð framkvæmdaraðila kemur fram að efnistökusvæðið sé staðsett í um 900 m fjarlægð 
frá frístundabyggð. Þá sé stakt frístundahús staðsett um 140 m sunnan við námuna. Húsið standi 
á skjólsælu svæði undir hraunkanti og hafi talsverður gróður verið ræktaður norðan og vestan 
við húsið sem veitir skjól í vest- og norðlægum vindáttum. Verði vart við aukna rykmyndun, til 
dæmis í þurrkatíð eða þegar mikið sé um efnisflutninga, verði unnt að grípa til mótvægisaðgerða, 
svo sem að vökva vinnslusvæði og flutningsleiðir, takmarka hraða flutningabíla og aðlaga vinnslu 
að veðurskilyrðum.

Samlegðaráhrif

Í greinargerð framkvæmdaraðila kemur fram að samspil efnistökusvæða á svæðinu geti haft í för 
með sér álag á samgöngukerfið vegna flutnings á efni og tækjum. Það geti haft áhrif á 
umferðaröryggi, þjónustustig vega og upplifun íbúa og ferðamanna. Merkurnáma sé hins vegar 
staðsett mun neðar við Landveg heldur en önnur efnistökusvæði. Efni úr námunni verði eftir 
fremsta magni nýtt í framkvæmdir á neðri hluta virkjanasvæða Landsvirkjunar. Auk álags á 
samgöngukerfið geta samlegðaráhrif efnistökusvæða einnig falist á samanlögðum áhrifum á 
landslag og ásýnd, hljóðvist, loftgæði og vistkerfi. Starfsemi margra náma og tengdra 
framkvæmda getur leitt til aukins hávaða og rykmyndunar og sýnilegrar röskunar í landslagi, 
sem hefur áhrif á upplifun ferðamanna og notenda nærliggjandi svæða.

5 Skipulag og leyfi

Fyrirhuguð framkvæmd er ekki í samræmi við Aðalskipulag Rangárþings ytra 2016-2028 en 
unnið er að breytingum á skipulaginu. 

Efnistakan er háð framkvæmdaleyfi sveitarfélagsins skv. skipulagslögum og reglugerð um 
framkvæmdaleyfi. Jafnframt er framkvæmdin háð starfsleyfi Heilbrigðiseftirlits Suðurlands skv. 
reglugerð um losun frá atvinnurekstri og mengunarvarnaeftirlit.

6 Niðurstaða

Um er að aukna efnistöku úr Merkurnámu, Rangárþingi ytra, í allt að 450.000 m3 á 14 ha 
landsvæði. Framkvæmdin er tilkynningarskyld til ákvörðunar um matsskyldu samkvæmt 19. gr. 
og lið 2.02 í 1. viðauka í lögum um umhverfismat framkvæmda og áætlana.

Eðli og staðsetning framkvæmdar og eiginleikar hugsanlegra áhrifa 

Við mat á því hvort tilkynningarskyld framkvæmd skuli háð umhverfismati skal taka mið af eðli 
framkvæmdar, svo sem stærð og umfangi framkvæmdar, samlegðar með öðrum framkvæmdum, 
nýtingar náttúruauðlinda, úrgangsmyndunar, mengunar og ónæðis sbr. 1. tölul. 2. viðauka laga 
nr. 111/2021. Einnig skal taka mið af staðsetningu framkvæmdar og hversu viðkvæm þau svæði 
eru sem líklegt er að framkvæmd hafi áhrif á, svo sem með tilliti til landnotkunar, magns og getu 
náttúruauðlinda til endurnýjunar eða verndarákvæða. Einnig ber að líta til álagsþols 
náttúrunnar, landslagsheilda og kjörlendis dýra sbr. 2 tölul. 2. viðauka laga nr. 111/2021. Að 
endingu ber að skoða áhrif framkvæmdar í ljósi eiginleika hugsanlegra áhrifa hennar, svo sem 
með tilliti til umfangs, eðlis, styrks og fjölbreytileika áhrifa, hverjar líkur séu á áhrifum, 
tímalengdar, tíðni og afturkræfni áhrifa, samlegðaráhrifa með áhrifum annarra framkvæmda og 
möguleika á að draga úr áhrifum, sbr. 3. tölul. 2. viðauka laga nr. 111/2021.

Fyrir liggur að efnistaka hefur verið stunduð í Merkurnámu um nokkurt skeið. Áætlað er að nú 
þegar hafi verið teknir 215.000 m³ af efni á 9 ha svæði sem er nokkuð umfram heimildir í 
skipulagsáætlunum, en þar var gert ráð fyrir 50.000 m3 efnistöku á 2 ha svæði. Fyrirhuguð 

framkvæmd felst í að auka efnistökuna í allt að 450.000 m3 á 14 ha landsvæði. Þannig er ljóst að 
fyrirhuguð efnistaka er mun meiri að efnismagni og mun raska töluvert stærra svæði en nú er. 

Efnistökusvæðið er á nútímahrauni sem nýtur sérstakrar verndar skv. lögum um náttúruvernd. 
Áframhaldandi efnistaka mun hafa í för með sér umfangsmikið óafturkræft rask á hrauninu. 
Samkvæmt framlögðum gögnum má ætla að hraunið hafi að mestu tapað verndargildi sínu þar 
sem það er sandorpið og hefur þegar verið raskað með efnistöku. Að mati HMS eru áhrif 
framkvæmdarinnar á jarðmyndanir því ekki líkleg til að verða umtalsverð. 

Að mati HMS eru helstu neikvæðu áhrif framkvæmdarinnar sjónræns eðlis. Efnistakan mun 
breyta landslagi á stóru svæði til langs tíma. Samkvæmt framlögðum gögnum er sýnileiki þó 
takmarkaður frá Landvegi. HMS telur mikilvægt að verktilhögun verði með þeim hætti sem 
framkvæmdaraðili hefur boðað og að gengið verði frá þeim svæðum sem ekki eru lengur í vinnslu 
og að vinnslusvæði hverju sinni verði eins lítil að umfangi og mögulegt er. Með því móti má draga 
úr sjónrænum áhrifum efnistökunnar. Tekur stofnunin undir með Náttúruverndarstofnun um 
mikilvægi þess að skýr áfangaskipt og tímasett frágangsáætlun verði hluti af framkvæmdaleyfi.

Nokkuð umfangsmikið grannsvæði vatnsverndar er í grennd við framkvæmdasvæðið. Einnig er 
framkvæmdasvæðið staðsett innan grunnvatnshlotsins Tungnaárhraun. Samkvæmt 
vatnaáætlun er efnafræðilegt ástand og magnstaða grunnvatnshlotsins óþekkt. Ekki kemur fram 
hvort vatnshlotið nái umhverfismarkmiðum sínum um gott efnafræðilegt ástand og góða 
magnstöðu en það hefur ekkert skráð álag. Samkvæmt lögum um stjórn vatnamála er mikilvægt 
að framkvæmdir valdi ekki hnignun á ástandi vatnshlota, hvorki tímabundið né varanlega. 
Samkvæmt framlögðum gögnum verður ekki heimilt að geyma olíu eða mengandi efni í námunni 
og er gert ráð fyrir að í starfsleyfi verði m.a. sett skilyrði um mengunarvarnir og notkun á olíu. Að 
teknu tilliti til þess og eðlis starfseminnar er það mat HMS að framkvæmdin sé ekki líkleg til að 
hafa umtalsverð áhrif á grannsvæði vatnsverndar eða leiða til þess að grunnvatnshlotið nái ekki 
umhverfismarkmiðum sínum. Framkvæmdaraðili mun engu að síður þurfa að leggja fram 
áhrifamat vegna vatnshlota áður en leyfi verða veitt.

Fyrirhugað framkvæmdasvæði er staðsett á jaðri mikilvægs fuglasvæðis en samkvæmt 
framlögðum gögnum virðist fuglalíf vera fábreytt og vistgerðir almennt hafa lágt verndargildi. 
Ekki er því að vænta mikilla áhrifa á líffræðilega fjölbreytni.

Engar þekktar minjar eru á framkvæmdasvæðinu. HMS vekur athygli á því að ef fornleifar finnast 
óvænt við framkvæmd verks ber að stöðva framkvæmdir og tilkynna fundinn til Minjastofnunar 
Íslands, sbr. lög um menningarminjar.

Í grennd við Merkurnámu eru umfangsmikil efnistökusvæði við Búrfellshólma og Merkurhvol auk 
þess sem uppbygging Vaðölduvers fer fram ofar í landinu. Að mati HMS getur framkvæmdin haft 
nokkuð neikvæð samlegðaráhrif með ofangreindum framkvæmdum á ýmsa umhverfisþætti, s.s. 
ásýnd, yfirbragð og upplifun ferðamanna. Einnig er í mikilli nálægð við Merkurnámu stakt 
frístundahús. Viðbúið er að ónæðis muni gæta á vinnslutíma námunnar, en hægt er að lágmarka 
það með þeim mótvægisaðgerðum sem framkvæmdaraðili hefur bent á.

Að mati HMS kalla þættir sem falla undir eðli, staðsetningu og eiginleika hugsanlegra áhrifa 
framkvæmdarinnar ekki á að framkvæmdin undirgangist mat á umhverfisáhrifum.

Ákvörðunarorð  

Á grundvelli fyrirliggjandi gagna er það niðurstaða HMS að fyrirhuguð framkvæmd sé ekki líkleg 
til að hafa í för með sér umtalsverð umhverfisáhrif, sbr. þau viðmið sem tilgreind eru í 2. viðauka 
laga um umhverfismat framkvæmda og áætlana. Því skal framkvæmdin ekki háð mati á 
umhverfisáhrifum.  

Samkvæmt 30. gr. laga um umhverfismat framkvæmda og áætlana má kæra ákvörðunina til 
úrskurðarnefndar umhverfis- og auðlindamála. Kærufrestur er til 27. júlí 2026. 

Reykjavík, 26. júní 2026

